Гатина Гөлфия Гайнулла кызы, 
югары категорияле татар телен өйрәтүче тәрбияче 
«Табигатьне  саклыйк, дуслар!»
Максат: Балаларда  туган як табигатенә,  елгаларга һәм сулыкларга  сакчыл караш тәрбияләү.
Бурычлар: Балаларның   урман һәм  аның байлыклары турындагы  белемнәрен  арттыру. Кешеләр тарафыннан  табигатьне  сакларга  кирәклеге  турында нәтиҗә  чыгара белү.Үзләштерелгән сүзлек запасына таянып,  агачлар, кошлар, үләннәр  турында   сөйли белү күнекмәләрен  ныгыту.
Балаларның игътибарлылыгын , табигатьнең  матурлыгын күрә алу  сәләтен үстерү. Балаларда  бер – берсен  тыңлый белү,  кирәк  урында  тулыландыра белү сыйфатлары  тәрбияләү.Кошларга ,  барлык  тереклек ияләренә карата  мәрхәмәтлелек, кайгыртучанлык хисләре  тәрбияләү.
Сүзлек:  тукран, күке, саескан,  сандугач,  сыерчык, кошлар, хайваннар.
Җиһазлау:  кошлар һәм хайваннар өчен битлекләр, урман күренеше, елга яры, сулыклар,   аудиоязма “Кошлар тавышы”, “Танграм ” уены , чүп – чар(елга буена һәм сулыкларга  урнаштыру өчен), ике  зур машина, капчыклар, балалар өчен перчаткалар, өч  таяк, фишкалар.  
Эшчәнлек барышы:
1.Оештыру өлеше.
Тәрбияче: - Исәнмесез, балалар! Хәлләрегез ничек?
Балалар: Исәнмесез, Гөлфия Гайнулловна. Әйбәт, рәхмәт! Сезнең хәлләрегез ничек?
Тәрбияче: Әйбәт, рәхмәт! Сезне күрүемә мин бик шат! Балалар, әйдәгез кулга – кул тотынышып ,  дусларыбызга елмаю бүләк итик.
-Сары  кояшка сәлам!
- Чиста һавага сәлам!
Олылар һәм кечеләр
Сезгә чын  йөрәктән сәлам.
2.Төп өлеш. Проблемалы ситуация.
Тәрбияче: Балалар, бүген миңа видео хат килде. Карап һәм тыңлап үтик әле ( балалар белән тыңлыйбыз).
“Исәнмесез, минем нәни дусларым! Зинһар өчен,  безгә ярдәм итегез. Без яши торган елгага явыз кешеләр  бик күп чүп – чар китереп  бушаттылар. Пластик шешәләр, кәгазьләр, төрле пакетлар суыбызны пычратты. Үзем генә бу кадәрне чистартып бетерә алмыйм.Шүрәле дустым да  каядыр китеп югалды. Балыклар да, бакалар да сездән ярдәм көтә. Бөтен өметебез  сездә. Зинһар, безне коткарыгыз.” Сезнең дустыгыз, Су анасы.
Тәрбияче: - Балалар,  Су анасына,  елгада яшәүче балыкларга һәм  бакаларга ярдәм кирәк. Булышабызмы аларга?
Балалар: - Әйе. Әйдәгез,  тизрәк ярдәм итик.
Тәрбияче: Иң беренче Шүрәлене эзләп табарга кирәк. Ул Су анасы янына безне алып барыр иде. Без бит юлны белмибез. Кая йөри икән ул?
Балалар:Әйдәгез, аны    чакырып,  мактап карыйк.
-Шүрәле, кил монда! Без сине көтәбез. Син матур, әйбәт, яхшы!(Шүрәле урманнан килеп чыга, кәефе юк, арыган,  агач төбенә барып утыра).
Җыр: “Шүрәле”.
1.Ачуланган, турсайган
Шүрәлене күр әле.
Онытырга  вакыт инде
Күптәнге  үпкәләрне.
Әй, Шүрәле, Шүрәле,
Безнең  янга кил әле.
Син яхшы  бит, син  әйбәт бит,
Теге   хәлне   сөйлә әле.
Шүрәле: Юк, сөйләмим. Арыдым.
Тәрбияче:  - Шүрәле,  сиңа ни булды?
Шүрәле: Минем яши  торган  урманыма   явыз  кешеләр машина  белән чүп – чар ташыдылар,   агачларны кисеп аудардылар. Алардан куркып кошлар һәм хайваннар башка урманга качып киттеләр. Мин бер үзем калдым.Өч көн  инде  чүп – чар  җыйдым,  хәлдән тайдым.Әле кайчан   җыеп бетерәм (елый).
Тәрбияче:  Елама, без сиңа  балалар белән  ярдәм итәрбез. Аннан соң ,  Су анасына  һәм  елгада яшәүче  балыкларга, бакаларга  ярдәм  кирәк. Аларның да яши торган  елгаларына чүп – чарлар китереп бушатканнар.
Шүрәле: -  Балалар, сез миңа ярдәм итәргә әзерме?
Балалар: Әйе ( балалар  перчаткалар  киеп, чүп – чарларны капчыкларга тутыралар,  уенчык зур машиналарның  кузовына  илтеп салалар. Ике малай  машинаны йөртеп алып китәләр).
Шүрәле: Менә бит, минем урманым чистарды. Ләкин кошлар тавышы  да ишетелми,  хайваннар да юк.
Тәрбияче: Кайгырма, хәзер чакырырбыз үзләрен.Балалар , урманда нинди хайваннар  яши? (балалар җавабы). Әйдәгез аларны бирегә чакырыйк. Бүре, төлке, керпе, куян, килегез монда!(4 бала битлек киеп , хайваннарга әйләнәләр). Балалар, хайваннарны рәнҗетергә ярамый, куркытмагыз аларны.
Җырлы – биюле уен “ Бар монда”. Шүрәле хайваннарның кайтуына шатлана, биеп йөри. 
 “Танграм ” уены. Балалар  схема буенча кошлар  (сандугач, сыерчык,  тукран, күке, саескан) рәсемнәрен төзиләр, нинди кош икәнен әйтеп бирәләр. 
Аудиоязма тыңлау  “Кошлар тавышы”. Урманга  кошлар кайта ( балалар  битлекләр киеп, очу хәрәкәтләре ясап  агачлар янына  китәләр).
Шүрәле:  Рәхмәт, сезгә дусларым! 
Тәрбияче: Балалар, әйдәгез, үзебезнең яраткан уеныбызны уйнап алыйк.
“Шүрәле сораулары ” уены.
Тәрбияче: Хәзер мин сезгә урман, аның  үсемлекләре, хайваннары  турында  сораулар бирәм. Дөрес әйтсәгез, фишка бирәм. Иң күп  җавап  биргән  балалар эшчәнлек ахырында җиңүче булалар.
· - Шүрәле кайда яши? (Урманда);
· - Син урманны яратасыңмы?(Әйе);
· Үзе  усал, үзе соры. Ул нәрсә? (Бүре);
· Үзе зур, коңгырт, көчле. Кыш буе йоклый. Ул нәрсә?(Аю);
· Җәен соры, кышын ак.Аңа шулай яхшырак. Ул нәрсә? (Куян);
· Энәләре күп булса да, тегеп булмый. Ул нәрсә? (Керпе);
· - Урманда нинди агачлар үсә? (Каен, нарат, имән, чыршы, миләш  һ.б.);
· - Урманда кеше ашый торган  нәрсәләр үсә? ( чикләвек,  җиләк, гөмбә,  миләш, шомырт,  кузгалак, балтырган);
· - Нинди дару үләннәрен  беләсез?(үги ана яфрагы, мәтрүшкә,  бөтнек,  кычыткан һ.б.);
· - Урманда нинди кошлар яши?( тукран, күке, сандугач, һ.б.);
· - Кошлар  нәрсәләр белән тукланалар?( бөҗәкләр, кортлар белән);
· - Кошларга  елның кайсы  вакытында  күбрәк  ярдәм кирәк? (кыш көне);
· - Аларга  ничек итеп ярдәм итәргә  мөмкин? ( җимлекләр элеп);
· - Кыш көне кошларны ашатыр өчен җимлекләргә нәрсә салып була? ( ипи валчыклары,  ярмалар,  бөртекләр, көнбагыш ). 
Тәрбияче: Булдырдыгыз, балалар! Уйнап, ял итеп алдык.   Су анасы янына ашыгырга кирәк. Әйдә, Шүрәле, юлны күрсәт.  Хайваннар һәм кошлар безнең белән юлга кузгалалар. Барган вакытта “Урманда  үз – үзеңне  тоту кагыйдәләрен  искә  төшерәбез” һәм “Урманда нишләргә ярамый?” соравына балалар җавап бирәләр,  дөрес җавап өчен , фишка бирәм.
*Урманда кычкырырга ярамый;
* Бөҗәкләрне таптарга, үтерергә ярамый;
*Кош ояларын туздырырга,  аларның йомыркаларын  ватырга ярамый;
*Кырмыска оясын туздырырга ярамый;
* Агачларны сындырырга, хайваннарны куркытырга ярамый;
* Чәчәкләрне өзәргә, дару үләннәрен тамыры белән йолкып чыгарырга ярамый;
*Табигатьне пычратып, тирә – якка чүп – чар ташлап калдырырга ярамый.
Тәрбияче: Афәрин, балалар !
Шүрәле: Менә, килеп тә җиттек.Су анасы, син кайда?( Киемнәре пычранып  беткән, битләре буялган Су анасы килеп чыга).
Су анасы: - Исәнмесез, дусларым! Мин сезне күптән көтәм. Тизрәк ярдәм итегез.Әнә, бакаларыма, балыкларыма  йөзәргә урын калмады. Су пычранды, болганды ( Балалар перчаткалар киеп,  елга ярыннан чүп – чарларны капчыкларга салалар, таяклар ярдәмендә судан бутылкалар, пакетларны тартып чыгаралар).Су анасы юына, шатлана, рәхмәт әйтә.Балалар балыкларны ипи валчыклары белән сыйлыйлар.
Тәрбияче:  Балалар, чүпләрне җыеп алгач, елга буе чистарды. Ә су нинди?
Балалар:  Хәзер су  чиста. Анда балыклар яши алачак.
Тәрбияче: - Елгаларны, сулыкларны пычратырга ярыймы?
Балалар: Юк. Чүп – чар ташларга, фабрикалардан  һәм заводлардан пычрак су агызырга ярамый. Барлык су хайваннары да үлеп бетәчәк.
“Су анасы һәм бакалар ” биюе башкарыла.
Тәрбияче: Балалар, әйдәгез, су анасы   белән яраткан уеныбызны уйнап алыйк.
“Су анасы” уены.
Балалар “Су анасы”н уртага алып, түгәрәккә басалар. Су анасы  күзләре  бәйләнгән  килеш,  түгәрәк уртасында  йөзү хәрәкәтләре  ясый, балалар  сүзләрне  әйтеп бетергәч,  бер бала янына  килә дә капшап карый, кем  икәнен  әйтергә тиеш була. Исемен дөрес әйтсә, шул бала  С у анасы  урынына кала. Уен 2-3 тапкыр  кабатлана.
Су анасы, Су анасы
Су анасын күр әле.
Каршыңда  кем басып тора
Ялгышмыйча  әйт әле.
3 өлеш. Йомгаклау. 
Тәрбияче: Балалар,  Су анасы һәм елгада яшәүче балыклар, бакалар белән саубуллашырга вакыт җитте. Шүрәле дә  үзенең хайваннары һәм кошлары белән урманга кайтырга җыена. Барсы белән дә саубуллашып , юлга кузгалыйк.  Елгаларны, сулыкларны саклыйк, дуслар!  Урманнарны чүп – чар белән тутырмыйк. Табигатьнең кечкенә сакчылары булыйк! 
Балалар, бүгенге эшчәнлек сезгә ошадымы? Әти – әниләрегезгә нәрсә турында  сөйли аласыз? Эшчәнлек вакытында ничә фишка җыя алдыгыз? (Балалар җавабы). Эшчәнлекнең җиңүчеләрен билгелим,  калган балаларны да мактыйм.

